Кушымта № 2
Безнең халык кунакчыл...
(9 нчы класста бәйләнешле сөйләм үстерү дәресе)
                                                  Сафиуллина Әлфия Нурулловна
                                               Арча шәһәренең 1нче урта мәктәбе 

          укытучысы
Максат:  1. укучыларны китап укырга этәрү, чыганаклар белән      эшләргә өйрәтү;

2. халкыбызга хас сыйфатлар турында күзаллау булдыру;

3. укучыларның фикер йөртү сәләтен, бәйләнешле сөйләмен үстерү;

4. халкыбызның гореф-гадәтләренә ихтирам, киң күңеллелек, юмартлык кебек сыйфатлар тәрбияләү.

Җиһазлау: К.Фукс сүзләре, мәкальләр, «Халкыбызның күңел хәзинәсе» (күргәзмә), магнитофон.

Материал: М.Юныс «Шәмдәлләрдә генә утлар яна»

Г. Исхакый « Сөннәтче бабай»

М. Мәһдиев «Торналар төшкән җирдә»

К. Насыйри «Тәрбия китабы»

Р. Миңнуллин, Э. Мөэминова шигырләре
Дәрес барышы.
I.Кереш өлеше.

а).  Укытучы сүзе.

   -  Укучылар, минем дәресебезне Р.Миннуллинның «Кунакка килегез!» шигыреннән өзек белән башлыйсым килә.

Җирнең иң матур җирендә -

Татарстанда торам мин.

Малайлар һәм кызлар! Сезне

Кунакка чакырам мин.

Сезне үзебез үстергән

Ипи белән сыйларбыз.

Матур итеп Тукай, Җәлил

Шигырьләрен сөйләрбез.

Безнең якларны күрсәгез,

Сез шаккатыр идегез.

Дусларыгыз көтә сезне –

Татарстанга килегез!

б). Музыка тыңлау.
в).  Укытучы.

        -  Ә безгә кунаклар, чыннан да, бик күп килә: башка шәһәрләрдән, күрше өлкәләрдән, чит илләрдән. Кызыксынып киләләр, яратып китәләр. Чөнки безнең халкыбыз тырыш, уңган, сабыр. Килгән кунакларны да якты йөз белән каршы ала, сый-хөрмәт белән озата.Укучылар, бүгенге дәресебезне шушы темага багышлыйбыз һәм  «Безнең халык кунакчыл…» дип атадык. Бу юлларны сез ничек аңлыйсыз?
г).  Укучыларның җавабы тыңлана.

- Татар халкы кешене сыйларга, кунак итәргә ярата.

II. Кунакны хөрмәт итү – безнең халкыбызга хас иң яхшы сыйфатларның берсе.

Укытучы. Халкыбызга хас бу сыйфатларга башка милләт вәкилләре дә игътибар иткән. Бу турыда Казан университеты профессоры Карл Фукс болай дигән:

Укучы (укый). «Татарлар горур, дан-шөһрәт сөючән, кунакчыл, чисталык яратучан халык. Алар үзара дус-тату яшиләр, эш сөяләр».

Укытучы.  Укучылар, ә сез кунак яратасызмы? Кунакны кайчан көтәсез?

Укучылар   - Өстәлдән кашык-чәнечке, пычак төшсә, кунак килә.

 -  Самовар җырласа, кунак чакыра.

 -  Мәче битен юса, кунак көт.

 -  Мендәр ишелсә, кунак төшә.

 -  Ашаган вакытта чәйгә икмәк кисәге төшсә, кунак килә.

 -  Песнәк тәрәзәне килеп чукыса – кунак көт.

 -  Саескан йорт – җир тирәсенә килсә, кунак чакыра.

Укытучы.  Укучылар, әлеге юрамышлар нәрсә турында сөйли?

Укучылар.  Бу вакыйгалар, күренешләр тормышта гел булып тора. Халык аларны кунак килүгә юрый. Димәк, татар халкы кунак килгәнне ярата.

Укытучы.  Саескан йорт-җир тирәсенә килсә, кунак чакыра. Бу юрамага бәйле рәвештә мин сезгә А.Хәсәнов язмасын  тәкъдим итәм. Игътибар итегез, өзектә нәрсә турында сүз бара? «Саескан - әрсез кош, көттереп кенә төшми бакчага. Калдык -  постык рызыкны ялманырга ишек алдыңа ничә тапкырлар гына төшә торгандыр. Бөтен хикмәт тә шунда шул. Ә син кунагың алдында сынатма. Мичеңне акшарла, идәнеңне ю. Ястык – мендәреңне җилләт, ишек алдыңны себер. Кунак  бүген килмәсә, иртәгә килүе бар. Чиста, пакъ тормышта яшәгез, кардәшләр. Төп фикер әнә шул.» 

Укучылар.  Тормышта һәрвакыт чиста яшәү  кирәк. Көтмәгәндә кунак килеп чыгуы бар, шуңа күрә һәрвакыт чиста булырга кирәк. Кунак алдында сынатмас өчен, өйнең эчке ягын гына җыештыру җитми, ә ишек алдын, капка төбен дә чиста тоту кирәк.

Укытучы.  Кунак көттереп тә килә, көтмәгәдә дә килә. Кунак килсә нишләргә? Бу сорауга җавапны халкыбыз мәкальләреннән эзләргә кирәк, чөнки «Халык әйтсә, хак әйтә,» - ди бит мәкаль.

Укучылар тактага язылган мәкальләрне укыйлар, мәгънәләрен аңлаталар.

- Кунак килсә, ит пешә, ит пешмәсә, бит пешә.

- Кунак ишегеңне ачса, син йөзеңне ач.

- Кунак сые: якты йөз,тәмле сүз, аннан  кала ипи-тоз.
- Сыйларга сыең булмаса, сыйпарга телең булсын.

- Кунаклы йорт – хөрмәтле йорт.  

- Кунак кыстатмый булмас, хуҗа кыстамый булмас.

- Каршы алу, озатып калу – кунакка бер хөрмәт.

Укытучы.  Кунакка барсаң, үзең дә кайбер нәрсәләрне исеңдә тот.

Укучылар тактага язылган мәкальләрне укыйлар.

- Кунак булсаң, тыйнак бул.

- Кунак ашы – кара-каршы. 

- Кунакның беренче көне – алтын,  икенче көне – көмеш, өченче көне – бакыр, дүртенче көне - такыр.

- Өчтән ары – көч.

III.Кунак чакыру гадәте.
Укытучы   Э.Мөэминованың «Чакыру» шигырен укый.

Безнең халык кунакчыл:

«Якты чырай, такта чәй,» -дип,

Каршы ала кунакны.

Ата – баба гадәтләрен

Без дә дәвам итәбез.

Безгә кунакка килегез –көтәбез.
Нинди булган соң ул ата – бабаларыбызның кунак чакыру, кунак сыйлау гадәте?

Татарларда борын – борыннан аш-су әзерләү, кунак чакыру,сыйлау мәсьәләсенә зур игътибар бирелгән. Язгы чәчү эшләре бетү белән, ул табигатьнең иң гүзәл  чорында «Буразна» бәйрәме  уздырган. Аннан соң җыеннар,сабантуйлар гөрләп узган. Бу бәйрәмнәрдә туган – тумачаларны, дусларны кунак итү яисә аларга кунакка бару киң таралган. Мондый күңел ачулар гыйнвар – февраль айларында да  булган.

Татарларда кунакка йөрешүнең  ике төре билгеле.Берсе – чакырылган кунак, икенчесе – чакырылмаган кунак. Соңгысы елның теләсә кайсы аенда булырга мөмкин. Андый кунак, гадәттә, Бер-ике көн тора һәм парсыз була. Болар – хатын-кызлар һәм әбиләр.

Чакырылган яки күчтәнәчле кунак парлы була. Кунакчыллыкның мондый төре үзенә генә хас йолалар, гореф-гадәтләр белән кызыклы.Башта туган-тумача, күрше-күлән күчтәнәчле кунак чакыру турында җыелышып сөйләшә, чакыру вакытын билгели. Кунак итү вакыты, гадәттә дүрт көн була. Кунаклар дүрт калач, бер каз түшкәсе, чәкчәк, кош теле, төш, бал алып киләләр. Күчтәнәчле кунак итеп, башлыча,башка авылларда яшәүче туган-тумачалар чакырыла. Кунаклар, ат дугаларына җиз кыңгыраулар тагып,арптлы яки кош канатлы купшы бизәлгән чаналарга утырып килә. Шул ук көнне, алдан сөйләшеп куелганча, кунакларны бер кеше ашка дәшә. Шулай итеп алар туганнарда, күрше яки дус-ишләрдә кунак булып, кунак чакыру авыл бәйрәменә әверелә.

Ниһаять, кунакларның китү көне якынлаша. Хуҗалар еш кына, кунакның китү вакытын озайту максатыннан, аларның дугаларын, камыт һәм башка әйберләрен яшереп куялар һәм кунып калырга кыстыйлар. Бу көнне ашка йөрү туктала. Алар өй хуҗасында  гына кунак булалар һәм итсез-майсыз җиңелчә ризыклар гына әзерләнә. Төшке аштан соң кайтып китә башлыйлар. Озатырга барлык туган-тумачалар да килә. Кунакларга «юл күчтәнәчләре» бирелә.  
Укытучы.  Кунак чакыру гадәте ни өчен кирәк?
Укучылар.  Кунак чакыру гадәте туганнарны  бергә җыеп күрештерү, туган-тумачалык хисләрен яңарту һәм кардәшлекне ныгыту өчен кирәк.

IV. Өй эшен тикшерү.

Укытучы.Ә хәзер өйгә бирелгән эшләрнең үтәлешен тикшерәбез. Сез әдәби әсәрләрдән халкыбызның сыйфатын тасфирлаган өзекләрне табып килергә тиеш идегез. Сүзне сезгә бирәбез.

1 нче укучы. Мин М.Юнысның  «Шәмдәлләрдә генә утлар яна» әсәреннән кунак чакыруга әзерлек турында өзек әзерләдем. «Бу сугыш беткәннән соң авылда үткәрелгән беренче мәҗлес иде…»

2 нче укучы.  М.Юнысның әлеге әсәрендә кунакка бару күренеше  бик оста итеп тасвирланган. »Карчыклар баскыч төбендә кәвешләрен салалар… талир тәңкәләр чыңлый.»

3 нче укучы.  Мин « Шәмдәлләрдә генә утлар яна» әсәреннән кунакны дөрес урнаштыру турындагы өзекне сайладым. «Карчыкларны дөрес урнаштыру катлаулы һәм нечкә эш.   <…>   … рәнҗетергә ярамый.»

4 нче укучы.  Мин әбиемнән  «Кунагына күрә сые, хөрмәте» дигән шигырь язып алдым.

Менә килде кунаклар,                   Оятсызга ярар бусага.

Аларга сый әзерлә.                        Сыйлаганда сак сыйла; 
Тиешенчә кадерлә:                        Юмартны юньләп сыйла 
Юмартны утырт югары,               Саранны сак сыйла,  
Саранны утырт сәкегә,                  Юашны юанып сыйла,

Юашны утырт янга,                       Гаделне куанып сыйла,
Гаделне утырт алга.                       Яхшыны җайлап сыйла,

Яхшыны утырт уңга,                     Яманны уйлап сыйла,

Яманны утырт сулга,                     Бусадагыга булса ярар,

Усалны утырт уртага,                    Булмаса алдыны карар.

5 нче укучы.  Мин дә М.Юныс әсәреннән өзек сайладым. «Карчыкларның тезләре өстеннән Кызыл башлы озын сөлге узды.       … күрәсең.» 

6 нчы укучы.  Кунакка килгән кеше хуҗаның  аш-суын мактап ашарга тиеш «Телләреңне йотып җибәрерлек, Миңлезифа.   ….» 

7 нче укучы.   Хуҗаның эше – кунакларны кыстап ашату. «Кыстау карчыкларга ошый иде.  …    Җылы сүзгә ни җиткән.»

8 нче укучы.  Татар карчыклары кунак сыйлауда Европа ысуллары кулланалар.

9 нчы укучы.  Кунак сыйлауның иң матур үрнәге Г.Исхакыйның «Сөннәтче бабай» әсәрендә бирелә. 

10 нчы укучы.  М.Мәһдиевнең «Торналар төшкән җирдә» әсәрендә кунакчыллык турында сүз бара.

Укытучы.  «Торналар төшкән җирдә» әсәренең тел-сурәтләү чараларына күзәтү ясыйк әле. « …Мунча томаланган. Киләсе кеше инде билгеле, сәгате, минуты әйтелгән. Киләсең, керәсең. Мунча өйалды. сәке, идән сап-сары, нарат бүрәнәсе исе. Сәкедә - акбүз җәймә. Стенада – мәтрүшкә, имән яфрагы, кура яфрагы катыш бәйләнгән каен миллекләре. Шүрлектә, чөйдә - мунча чабыну өчен кирәк булачак реквизит.

Укучылар.  Җыйнак җөмлә, ким  җөмлә, исем җөмләләр кулланыла. Сөйләмне кыска, аңлаешлы, артык кабатлаулар юк.

Укытучы.  Сездә кунакны ничек чакыралар?

Укучылар сөйли.

Укытучы.  Р.Миннуллинның  «Кунакчыллык» шигырен укый.

Кунакчыл ул безнең халык.

Аның йорты – кунак йорты.

Син килсәң дә, мин килсәм дә,

Кунак итмәс ярты – йорты.

Хуҗа һәрчак сыйлар сине

Ташып торган балы белән,

Катык – сөте, мае белән,

Хәзинәдә бары белән!

Халкым юмарт. Үзе бер сый

Тәмле сүзе, якты йөзе.

Кунак бездән артмый һич тә:

Килсен уны, килсен йөзе!

Укытучы.  Татар халкы башка милләт вәкилләре белән ничегерәк яши? Мисаллар китерегез әле.

1 нче укучы.  Мин бу урында Г.Тукайның ике шигъри юлын мисалга китерәм:

Рус белән тормыш кичердек сайрашып,

Тел, лөгать, гадәт вә әхлак алмашып.

2 нче укучы.  М.Мәһдиев «Торналар төшкән җирдә» әсәрендә әтисенең дусты – Чуриле урысы Савелий Петрович  турында яза. «Безнең өйгә Савелий Петрович килгәндә әти бик бәхетле була, безне онытып тора иде.»

Укытучы.  Укучылар, дәрескә әзерләнгән өзекләрне тыңлаганнан соң, сез нинди нәтиҗә ясадыгыз?
Укучылар.   Татар халкы кунакчыл. Кунак чакыруның татар халкына гына хас кагыйдәләре бар. Халкыбызның сый әзерләве, сыйлау тәртибе кагыйдәләре Европа илләренекеннән һич тә ким түгел. Татарлар башка милләтләр белән дус яши.

Укытучы.  Кунакта үз-үзеңне тоту кагыйдәләрен дә искә төшерик әле. Безгә К.Насыйриның «Тәрбия китабы» ярдәм итәр.

94 нче т.  Ашарга утырганда һәм ашап бетергәч  кулыңны ю. Ашны бик кайнар ашама. Ризыкны иснәмә, өреп ашама, өреп эчмә.
95 нче т.  Аш алдыннан бисмилла әйт. Ашап бетергәч, әлхәмделиллаһ дип шөкер ит.

96 нчы т.  Уң кул белән аша. Авызыңны тутырып капма. Вак-вак чәйнәп аша. Табындагы ашны көттермә. Ашап туйгач, өстәлдән ашны алмас борын торып китмә. Күп кеше бер кешене көтми.

97  нче т.   Ашаганда уңга-сулга карама, алдыңа гыны карап утыр. Кеше өлешенә һәм кеше кашыгына күз салма. Табакның уртасыннан алма, үз кырыеңнан гына ал. Түкмә, тамызма. Шапырдатма, тарелканың өстенә ятып ашама.

98   нче т.   Олылардан алда ашый башлама, кешедән калып та ашап утырма. Күп ашау зарарлы.

99   нчы т.   Кунагың аз булса, бергә утырып аша, әгәр кунакларың күп булса, үзең хезмәт ит. Кунакларны ташлап китеп йөрмә. Кунакларны артыгын кыстама.

100 нче т.   Бер-берсенә дошман кешеләрне бер мәҗлескә җыйма. Кунакларны танып, тиешле урыннарына утырт.

Укытучы.  Рәхмәт укучылар. Бу кагыйдәләр сезгә тормышта да ярдәм итәр дип уйлыйм.
V.  Йомгаклау.     
Кадерле укучылар!
Тиздән сез үзегез дә хуҗалар, хуҗабикәләр булырсыз. «Әйдүк, әйдүк! Түрдән узыгыз!». Халкыбызга хас булганча, кунакны әнә шулай каршы алырсыз. Кыюсызланып, оялыбрак торучы булса, «Бер дә тартынмагыз, үз өегездәге кебек булыгыз, » – диярсез. Табын янында кыстап-кыстап ашатырсыз. Французлар кыстамасын, аларда гадәт шундый. Ә без, татарлар, кыстый-кыстый сыйлыйбыз. «Чәкчәгеннән авыз итегез», «Кош телен кабып карагызчы, » – дибез. Кунакны: «Гаеп итеп китмәгез, берүк. Тагын килегез,» – дип  озатабыз.
Моңа өстәп  тагын шуны белегез :

Түбәнчелекле хуҗа булу – кунакның теләген бик тиз аңлап алу, үтәргә тырышу дигән сүз;

Юмарт хуҗа булу – кунаклардан аш – суыңны кызганмау дигән сүз;

Эчкерсез хуҗа булу – кунактан рәхмәт таләп итмәү, бүләк көтмәү, мәшәкатьләрдән зарланмау дигән сүз;

Әдәпле хуҗа булу – кунакның хаталарын күрмәү, аны уңайсыз хәлгә куя торган «кызыклар» ясамау дигән сүз;
Тәрбияле хуҗа булу – югарыда әйтелгәннәрнең барысын да үтәү дигән сүз. Мин сезнең тәрбияле хуҗа булуыгызны телим.

Безнең халык кунакчыл...
(Арча шәһәре 1 нче урта мәктәбенең 9 нчы классында үткәрелгән бәйләнешле сөйләм үстерү дәресе)

